
Հիմք ընդունելով Հայաստանի Հանրապետության կառավարության 2011 թվականի փետրվարի 3-ի N 108-Ն որոշման N 10 հավելվածի 5.1-րդ կետը` Հայաստանի Հանրապետության կառավարությունը ո ր ո շ ու մ  է.

1. Հայաստանի Հանրապետության Տավուշի մարզի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչների (այսուհետ՝ Հայաստանի Հանրապետության Տավուշի մարզի բնակիչներ)  բնակարանային պայմանները բարելավել ֆինանսական օգնության տրամադրման միջոցով` Հայաստանի Հանրապետության կառավարության 2011 թվականի փետրվարի 3-ի N108-Ն որոշման N 10  հավելվածի 5-րդ կետով Հայաստանի Հանրապետության Տավուշի մարզպետարանին հատկացված 107,000.0 հազար դրամ միջոցների սահմաններում:
2. Սահմանել, որ`

1) տրամադրվող օգնության սահմանային չափը որոշվում է Հայաստանի Հանրապետության Տավուշի մարզպետի որոշմամբ ստեղծված հանձնաժողովի ուսումնասիրության արդյունքում և համապատասխան համայնքի ավագանու որոշմամբ ներկայացված ու մարզպետի կողմից հաստատված Հայաստանի Հանրապետության Տավուշի մարզի բնակիչների ցուցակի՝ համաձայն հավելվածի:
  2) տրամադրվող օգնության չափը սահմանվում է՝ 

ա. վնասվածության առավելագույն աստիճան ունեցող բնակելի տների համար՝ 800,0 հազ. դրամ:
բ. վնասվածության միջին աստիճան ունեցող բնակելի տների համար՝ 400,0 հազ. դրամ:
գ. վնասվածության նվազագույն աստիճան ունեցող բնակելի տների համար՝ 200,0 հազ. դրամ: 
3) համաձայն սույն որոշման՝ օգնություն ստանալու իրավունքից չեն օգտվում այն քաղաքացիները, ովքեր՝
ա. տվյալ բնակավայրում չունեն մշտական բնակություն,
բ. ունեն սեփականության իրավունքով այլ բնակելի տարածություն,
գ. նախորդ տարիներին իրականացված պետական կամ միջազգային կազմակերպությունների աջակցության ծրագրերի շրջանակներում օգտվել են բնակարանային պայմանների բարելավման իրենց իրավունքից,
դ. հանդիսանում են այլ պետության քաղաքացիներ:
3. Սույն որոշումից բխող պահանջների կատարումից հետո Հայաստանի Հանրապետության օրենսդրությամբ Հայաստանի Հանրապետության Տավուշի մարզի բնակիչների հանդեպ ստանձնած պարտավորությունները համարվում են կատարված:

4. Հայաստանի Հանրապետության Տավուշի մարզպետին` 
          1) սույն որոշումն ուժի մեջ մտնելուց հետո երկամսյա ժամկետում Հայաստանի Հանրապետության Տավուշի մարզի բնակիչների հետ կնքել սույն որոշումից բխող համապատասխան պայմանագրեր աջակցության նպատակով նախատեսված գումարների տրամադրման համար:
          2) սույն կետի 1-ին ենթակետով սահմանված համապատասխան պայմանագրերում նախատեսել, որ Հայաստանի Հանրապետության Տավուշի մարզի բնակիչների հանդեպ Հայաստանի Հանրապետության օրենսդրությամբ սահմանված պարտավորությունները համարվում են կատարված, իսկ համապատասխան պայմանագրի կողմ քաղաքացին իր ու իր ընտանիքի անդամների անունից հայտարարում է, որ այսուհետ արտոնյալ կարգով բնակարանով ապահովման կամ վերանորոգման ծախսերի պահանջ Հայաստանի Հանրապետության կառավարության նկատմամբ չունի: 
ՀՀ տարածքային կառավարման նախարարի առաջին տեղակալ 
Վաչե Տերտերյան

1. Իրավական ակտի անհրաժեշտությունը (նպատակը)
1.1
Կարգավորման հարաբերությունների ներկա վիճակը և առկա խնդիրները.

ՀՀ Տավուշի մարզերի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչների բնակարանային խնդիրների լուծման հետ կապված հարցերը կարգավորվել են ՀՀ կառավարության 2001 թվականի ապրիլի 25-ի N343 և 2002 թվականի մայիսի 30-ի N 845-Ն որոշումներով:

ՀՀ կառավարության 2001 թվականի ապրիլի 25-ի N343 որոշմամբ հավանության արժանացած ՀՀ սահմանամերձ բնակավայրերում ռմբակոծությունների հետևանքով վնասված բնակելի տների բնակիչների բնակարանային պայմանների բարելավման առաջին փուլի ծրագրով պարտավորություններ էին ձևավորվել 317 բնակելի տների բնակիչների բնակարանային խնդիրների լուծման նկատմամբ, այդ թվում քանդված կամ քանդման ենթակա 110 և  վերականգնման ենթակա, չշահագործվող 207 բնակելի տների:

ՀՀ 2002-2003 թվականների պետական բյուջեներով նախատեսված 125.0  մլն.դրամ հատկացումների սահմաններում հնարավորություն է ընձեռվել 110 քանդված կամ քանդման ենթակա բնակելի տների բնակիչներին հոգալու իրենց բնակարանային խնդիրը: 

Արդյունքում, ՀՀ կառավարության 2001 թվականի ապրիլի 25-ի N343 որոշմամբ հավանության արժանացած առաջին փուլի ծրագրով ստանձնած պարտավորությունների կատարումն ապահովելու համար 2011 թվականի հունվարի 1-ի դրությամբ դեռ առաջնահերթ լուծում է պահանջում 207 բնակելի տների բնակիչների բնակարանային խնդիրը: Ներկա պահին նշված 207 ընտանիքներից մի մասը՝ տեղափոխվել են արտերկներ,կամ տվյալ բնակավայրում մշտական բնակություն չունեն, կամ ունեն սեփականության իրավունքով այլ բնակելի տարածություն և մշտապես բնակվում են այդտեղ, կամ նախորդ տարիներին իրականացված պետական աջակցության ծրագրերի շրջանակներում օգտվել են բնակարանային պայմանների բարելավման իրենց իրավունքից, կամ քանդել են վթարված տները, կամ տվյալ ընտանիքի անդամները մահացել են:

Միաժամանակ, Հայաստանի Հանրապետության փոխվարչապետ, տարածքային կառավարման նախարարի մոտ 2011 թվականի հունվարի 13-ին կայացած խորհրդակցության նիստի N3-3 արձանագրության 2 կետի հանձնարարականի համաձայն ՀՀ Տավուշի մարզպետարանի հանձնաԺողովի ու համապատասխան համայնքների ղեկավարների կամ նրանց ներկայացուցիչների մասնակցությամբ  ճշտվել է 23 սահմանամերձ համայնքներում 1992-1994 թվականներին ռմբակոծությունների հետևանքով վնասված բնակելի տների այն քանակը, որի բնակիչները  դեռևս բնակարանային պայմանների բարելավման կարիք ունեն: Հարցը քնննարկվել է նաև համայնքների ավագանիների նիստում ու կայացվել որոշում, ներկայացվել մարզպետի քննարկմանը : Նշվածների արդյունքում բնակարանային պայմանների բարելավման կարիք ունեցողների և մշտապես իրենց բնակարաններում կամ տարածաշրջանում ապրողների թիվը կազմել է 332, որը իր հերթին դասակարգվել է ըստ վնասվածության՝ առավելագույն, միջին և նվազագույն աստիճանների:

1.2 Առկա խնդիրների առաջարկվող լուծումները. 

Որոշման նախագծով առաջարկվում է սահմանել կարգ և չափորոշիչներ ՀՀ Տավուշի  մարզի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչների բնակարանային պայմանների բարելավման նպատակով ՀՀ 2011 թվականի պետական բյուջեով նախատեսված և ՀՀ կառավարության պահուստային ֆոնդի հաշվին՝  չորրորդ եռամսյակում Հայաստանի Հանրապետության Տավուշի մարզպետարանին՝ «Հայաստանի Հանրապետության կառավարության 2011թվականի փետրվարի 3-ի  N108-Ն և 2010թվականի դեկտեմբերի 23-ի N1748-Ն որոշումներում փոփոխություններ և լրացումներ կատարելու  մասին» N1436-Ն որոշման 1-ին կետին համապատասխան  /հավելված 10/  հատկացված 107,000.0 հազար դրամ հատկացումների հաշվին օգնել  բնակիչներին բարելավելու  բնակարանային պայմանները:
Նշված անձանց բնակարանային պայմանների բարելավման հետ կապված հարցերը առաջարկվում է լուծել  ֆինանսական օգնության տրամադրման միջոցով` ռմբակոծությունների հետևանքով վնասված, շահագործվող վերանորոգման ենթակա բնակելի տների քաղաքացիներին:
Տրամադրվող օգնության սահմանային չափը որոշվում է՝ 

ա) վնասվածության առավելագույն աստիճան ունեցող բնակելի տների համար՝ 800,0հազ.դրամ.

բ) վնասվածության միջին աստիճան ունեցող բնակելի տների համար՝ 400,0հազ.դրամ.

 գ) վնասվածության նվազագույն աստիճան ունեցող բնակելի տների համար՝ 200,0հազ.դրամ.

2. Կարգավորման առարկան`  

ՀՀ  Տավուշի մարզի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչների բնակարանային բարելավման հետ կապված հարցերի կարգավորումն է:

3. Իրավական ակտի կիրառման դեպքում ակնկալվող արդյունքը.

Իրավական ակտի կիրառման արդյունքում ակնկալվում է օգնել ՀՀ  Տավուշի  մարզերի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչներին բնակարանային պայմանները բարելավելու նպատակով: 

  ՏԵՂԵԿԱՆՔ

Նախագծի ընդունման առնչությամբ ընդունվելիք այլ իրավական ակտերի նախագծերի կամ դրանց ընդունման անհրաժեշտության բացակայության մասին
«Հայաստանի Հանրապետության Տավուշի մարզի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչներին  ֆինանսական օգնություն տրամադրելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում  փոփոխություններ և /կամ լրացումներ կատարելու անհրաժեշտություն չկա:

        ՏԵՂԵԿԱՆՔ

Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Հայաստանի Հանրապետության Տավուշի մարզի սահմանամերձ բնակավայրերում 1992-1994 թվականներին ռմբակոծությունների հետևանքով վնասված բնակելի տների բնակիչներին  ֆինանսական օգնություն տրամադրելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացումներ կամ նվազեցումներ չեն սպասվում: 
